
Efni: Umsögn Alþýðusambands Íslands um áform um frumvarp til laga um breytingu á lögum um 
almannatryggingar nr. 100/2007, mál nr. S133/2026 
 
Alþýðusamband Íslands styður að lög um almannatryggingar verði skýrð og að framkvæmd nýs 
örorkulífeyriskerfis verði bætt þar sem reynslan sýnir að þess sé þörf. Mikilvægt er að reynsla af 
framkvæmd kerfisins frá gildistöku þess sé nýtt til að bæta löggjöfina og tryggja að framkvæmd hennar 
stuðli að félagslegu öryggi og öruggri framfærslu þeirra sem á kerfinu þurfa að halda. Markmið 
áformanna eru því að mati ASÍ jákvæð. 
Í áformunum kemur fram að ýmis atriði verða útfærð nánar við gerð frumvarpsins. ASÍ mun því taka nánari 
afstöðu til einstakra breytinga þegar frumvarpsdrög liggja fyrir. Mikilvægt er að tryggja fullnægjandi 
samráð við gerð frumvarpsins. 
 
Grunnmat vegna sjúkra- og endurhæfingargreiðslna 
Í áformunum er gert ráð fyrir að lögfest verði ákvæði um grunnmat vegna sjúkra- og 
endurhæfingargreiðslna. Takmarkaðar upplýsingar liggja fyrir um fyrirkomulag matsins og því telur ASÍ 
ekki tímabært að taka efnislega afstöðu til grunnmatsins. 
Mikilvægt er að grunnmatið leiði ekki til óþarfa tafa á afgreiðslu mála eða greiðslu sjúkra- og 
endurhæfingargreiðslna, enda hafa greiðslurnar mikla þýðingu fyrir framfærslu þeirra sem á þeim 
þurfa að halda. Einnig þarf að vera skýrt hvernig grunnmatið tengist öðru mati samkvæmt lögunum. 
 
Aðrar fyrirhugaðar breytingar 
Áformin gera jafnframt ráð fyrir breytingum sem varða réttindamyndun til örorku- og hlutaörorkulífeyris 
og áhrif örorkumats sem framkvæmt hefur verið erlendis. ASÍ leggur áherslu á að breytingar á þessum 
reglum auki skýrleika og réttaröryggi þeirra sem á kerfinu þurfa að halda. 
Alþýðusamband Íslands tekur þannig undir meginmarkmið áformanna um skýrari löggjöf og bætta 
framkvæmd örorkulífeyriskerfisins. Endanleg afstaða ASÍ til einstakra breytinga mun ráðast af útfærslu 
þeirra. 

